
«Եվրասիական զարգացման բանկի հիմնադրման մասին
2006 թվականի հունվարի 12-ի համաձայնագրում
փոփոխություններ կատարելու մասին» արձանագրության ստորագրման նպատակահարմարության

Եվրասիական զարգացման բանկի (այսուհետ՝ Բանկ, ԵԶԲ) խորհրդի 2022թ. դեկտեմբերի 30-ի որոշմամբ հավանության է արժանացել Բանկի կանոնադրության (Բանկի կանոնդարությունը «Եվրասիական զարգացման բանկի հիմնադրման մասին» 2006 թվականի հունվարի 12-ի համաձայնագրի անբաժանելի մասն է) IV բաժնում փոփոխություններ կատարելու վերաբերյալ հարցը:
Բանկի կողմից պատրաստված «Եվրասիական զարգացման բանկի հիմնադրման մասին 2006 թվականի հունվարի 12-ի համաձայնագրում փոփոխություններ կատարելու մասին» արձանագրության (այսուհետ՝ Արձանագրություն) նախագիծը քննարկվել և համաձայնեցվել է ԵԶԲ բոլոր մասնակից պետությունների ներկայացուցիչների հետ  Բանկի խորհրդին կից գործող ռազմավարական կոմիտեի նիստի շրջանակներում: 
Բանկի կանոնդարությունում կատարված փոփոխությունների համաձայն՝ Բանկի խորհրդի կողմից ընդունվող որոշումների համար ձայների պարզ մեծամասնության սկզբունքի փոխարեն նախատեսվում է կիրառել ձայների երեք քառորդ մեծամասնության սկզբունքը, բացառությամբ Բանկի կանոնադրության 15-րդ հոդվածի  5-րդ կետի (Եթե Բանկի բաժնետիրական կապիտալում մասնակցում են ոչ ավել, քան 2 մասնակից, ապա հերթական ֆինանսական տարվա համար բյուջեի հաստատման հետ կապված որոշումը Բանկի խորհրդի կողմից ընդունվում է միաձայն):
Նշված փոփոխությունները միտված են Բանկի խորհդի կողմից առավել ծանրակշիռ մեծամասնությամբ որոշումներ ընդունելուն այնպիսի ոլորտներում, ինչպիսիք են՝  
· Բանկում նոր անդամների ներգրավումը և նրանց ներգրավման կանոնների սահմանումը,
· Բանկի կառավարիչների խորհրդի նախագահի պաշտոնի ստանձնման կամ պաշտոնից ազատումը,
· Բանկի կառավարիչների խորհրդի նախագի աշխատանքի վարձատրության չափի հաստատումը,
· Բանկի կառավարիչների խորհրդի նախագահի տեղակալների թեկնածությունների հաստատումը,
· Բանկի կազմակերպչական կառուցվածքի հաստատումը,
·  Բանկի կառավարիչների խորհրդի տարեկան հաշվետվությունների, ֆինանսական հաշվեկշռի, եկամուտների և ծախսերի վերաբերյալ հաշվետվության հաստատումը աուդիտորական եզրակացության հիման վրա,
·  Բանկի արտաքին աուդիտորի ընտրության կարգի հաստատումը, արտաքին աուդիտորի ընտրությունը,
· Բանկի ներիքն աուդիտի գործունեության կարգի և ֆինանսական վերահսկողության կոմիտեի գործունեության կարգի հաստատումը,
·  Բանկի ներքին հիմնադրամների ստեղծումը, պահուստային և այլ հիմնադրամների չափերի սահմանումը,
· Բանկի եկամուտների բաշխումը,
· Միջազգային համագործակցության ոլորտում Բանկի առաջնահերթությունների սահմանումը, միջազգային կազմակերպությունների հետ համաձայնագրերի կնքումը,
· Բանկի ներդրումային գործունեության վերաբերյալ կանոնադրության հաստատումը, ներդրումային նախագծերի քննարկումը և հաստատումը,
·  Բանկի խորհրդի գործունեության կանոնակարգի հաստատումը և այլ հարցեր:    
	Ընդհանուր առմամբ Արձանագրության ստորագրումը կնպաստի Բանկի կորպորատիվ կառավարման արդյունավետության բարձրացմանը: 
Նշյալ արձանագրության ստորագրման նպատակահարմությունը պայմանավորված է Հայաստանի Հանրապետության և Եվրասիական զարգացման բանկի համագործակցությամբ, ինչպես նաև բխում է ՀՀ կառավարության 2021 թվականի օգոստոսի 18-ի № 1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 6.8 կետի դրույթներից, մասնավորապես՝ Կառավարությունը շարունակելու է խորացնել համագործակցությունը Հայաստանի զարգացման բոլոր գործընկերների (դոնորների), այդ թվում՝ Եվրասիական զարգացման բանկի հետ՝ հիմք ընդունելով համատեղ մշակված և հաստատված համագործակցության ծրագրերը: 
Ելնելով վերոգրյալից՝ ՀՀ ֆինանսների նախարարությունը նպատակահարմար է գտնում «Եվրասիական զարգացման բանկի հիմնադրման մասին 2006 թվականի հունվարի 12-ի համաձայնագրում փոփոխություններ կատարելու մասին» արձանագրության ստորագրումը։

